
ПРЕДГОВОР 

 

Појавата на туризмот е еден од најмаркантните феномени во човековиот 
историски развој. Имено, туризмот ја предизвикува современата цивилизација преку 
давање разновидни можности за достоен начин на живот на човекот. Така, на 
секојдневната работа ѝ дава нова содржина, а тоа е организираниот или 
индивидуалниот одмор, забава, рекреација, едукација, лечење, храна, пијалаци и 
слично. Според тоа, туризмот, како специфичен елемент во географската средина, 
претставува комплексна и најзабележителна наука, која мора континуирано да подлежи 
на туристичко-географско проучување на природните и антропогените атрактивно-
мотивски вредности на просторот. Туризмот, проучувајќи го хетерогениот географски 
простор овозможува да се предвидат, разрешат и вреднуваат идните туристички 
потреби и движења. Врз таа основа можат да се диференцираат специфични просторни 
целини кои ќе требат да се искористат за туристички развој.  

Географското потекло на храната и пијалаците е една од водечките научни 
области во хотелско-ресторанскиот менаџмент, туризмот, угостителството и воопшто 
во туристичката индустрија. Со учебникот за ГЕОГРАФСКО ПОТЕКЛО НА ХРАНА И 
ПИЈАЛАЦИ се прави обид, на студентите на Факултетите за туризам од студиската 
програма по Хотелско-ресторански менаџмент (ХРМ), да им се презентираат главните 
методолошко-географски прашања по хотелско-ресторанскиот менаџмент, туризмот и 
угостителството. Исто така, учебникот е наменет и за поширока употреба, односно за 
лицата кои сакаат да добијат повеќе сознанија за хотелско-ресторанскиот менаџмент, 
туризмот и угостителството. Појавата на туризмот во организирана форма во светот 
датира од пред повеќе  децении, а проучувањето на Географското потекло на храната 
и пијалаците од повеќе векови. Од ова произлегува дека туристичко-географското 
проучување има значајно место во развојот на специфично-комплексната економска 
гранка туризам, која постојано се надополнува со нови методологии на истражување. 

Со оглед на тоа дека географијата претставува најзначајна наука за просторот 
на Земјината површина, т.е. географската средина комплетно и целосно може да биде 
проучувана од страна на географијата и таа ги разрешува настанатите научни проблеми 
на географското потекло на храната и разновидните пијалаци на културите. 

 Учебникот е изработен во две глави и дваесет и три теми. 
Во првите дванаесет теми обработени се насловите за потеклото на храна по 

региони во светот за:  Америка (Северна Америка), Мексико и Централна Америка 
(Мезоамерика),  Јужна Америка, Европа,  Медитеран, Азија,  Среден Исток или Западна 
Азија,  Индискиот Потконтинент, Северна Азија, Индонезија и Нова Гвинеја,  Африка и 
Австралија. 

Во втората глава обработени се насловите од тринаесеттата до дваесет и 
третата тема за потеклото на пијалаците по региони во светот за:  Северна Америка,  
Латинска Америка,  Европа,  Африка,  Јужна Африка, Источна Азија, Југоисточна Азија, 
Океанија, Јужна Азија, Централна Азија и Западна Азија.  

На крајот, изразувам искрена благодарност на рецензентите проф. д-р Никола В. 
Димитров и проф. д-р Златко Јаковлев, кои прифатија да го рецензираат ракописот на 
учебникот ГЕОГРАФСКО ПОТЕКЛО НА ХРАНА И ПИЈАЛАЦИ и на дадените совети при 
конечното конципирање на текстот.  Авторот е благодарен и на сите идни стручни 
совети и сугестии и тие ќе бидат ставени во идното ново дополнително издание.  

                                                                                                                      
                                                                                                                  
 
                                                                                                            Цане Котески 

